
Itsasmiran 

Itsas aurreko aulki batean nago, kanaberadun gizon bati begira. Hegoamerikarra ematen du. Bistaz ezagutzen ditudan bi lagun ere hurbil daude, besoak barandan, eta arrantzalearekin hizketan. Liburu bat zabaldu dut, eszenaren peskizan nagoela disimulatzeko. Lagunetako batek galderak egiten dizkio arrantzaleari, hain gurea dugun burlaizez. Ea pikatzen duten, zer amu-klase darabilen, zer espero duen harrapatzea. Arrantzaleak monosilaboekin erantzun dio. Edo ez da oso hiztuna, edo oso kontzentratuta dago, edo lekukoak ez gaitu begiko. 

Galdetzen ari zena bere lagunarengana jiratu da, eta euskarak erdaldunen aurrean ematen duen inpunitateaz: «Zer dira ba gizajo errukarriak! Bazter hauetan aspaldi amaitu zituan pagotxak, zera!». 

Hori esan eta arrantzaleak kilo inguruko lupia ateratzea, bat. Hori ikusita, beste lagunak: «Jode, tipo hauek! Ibili, ibili eginda, hemengo guztiaren jabe egingo dituk!». 

